
Felipe eta Letizia Asturias eta Vianako printze-printzesak 2010 jakobear urtea irekitzeko ekitaldiaren buru izan dira Orreagan 
Printzeak Done Jakueren bidearen garrantzia azpimarratu du, Nafarroaren eta Espainiako gainerako lurraldeen eta Europaren arteko ardatz egituratzailea baita
Asteartea, 2010eko otsailaren 9a. Felipe eta Letizia Asturias eta Vianako printze-printzesak 2010 jakobear urtea irekitzeko ekitaldiaren buru izan dira gaur goizean Orreagako Santa Maria Errege Kolegiatan. Ekitaldi horretan Ángeles González Sinde Kultura ministroa, Done Jakueren bideak zeharkatzen dituen zortzi autonomia-erkidegoetako ordezkariak eta Nafarroako agintariak egon dira.

Aurten, ekitaldiak bi atal izan ditu: goizean, Orreagako Kolegiata, erromesen harreragune historikoan kokatua, ospakizunaren lehenengo agertokia izan da. Arratsaldean Printze-printzesak Jacara joan dira, jakobear ibilbidearen beste adar baten garrantzia azpimarratzeko, hots, Aragoiko bidea. 


2009an 52.000 erromes baino gehiago iritsi ziren Orreagara Done Jakueren bidea abiatzeko edo jarraitzeko. Erromesen %40 Espainiako eskualde desberdinetatik iritsi ziren, Katalunia buru zela, eta gainerako %60ak mundu osoko 80 herrialdetatik etorri ziren.


Jardueren programa 11:30etik laster hasi da. Printze-printzesak Santiago elizara iritsi dira. Eliza XIII. mendeko tenplu txikia da, eta Orreagako multzo arkitektonikoa osatzen du. Tenplu horren kanpai-horman antzinako Ibañeta kaperatik ateratako kanpaia zintzilik dago, Pirinioen iparraldetik igotzen zuten erromesentzako erakargarria. Tenpluaren atean Felipe eta Letizia Miguel Sanz Sesma Nafarroako Gobernuko presidenteak eta Ángeles González Sinde Kultura ministroak hartu dituzte. Printze-printzesek Done Jakueren bideak zeharkatzen dituen autonomia-erkidegoetako ordezkariak agurtu dituzte: Patxi López Álvarez Eusko Jaurlaritzako lehendakaria; Alberto Núñez Feijoo Galiziako Xuntako presidentea; Mercedes Álvarez González Asturiasko Kultura kontseilaria; Miguel Ángel Revilla Roiz Kantabriako Gobernuko presidentea; Pedro Sanz Alonso Errioxako Gobernuko presidentea; Marcelino Iglesias Ricou Aragoiko Gobernuko presidentea; eta Juan Vicente Herrera Campo Gaztela eta Leongo Juntako presidentea.


Hona hemen printzeak agurtu dituen Nafarroako agintariak: Elena Torres Miranda Nafarroako Parlamentuko presidentea; Elma Sáiz Delgado Gobernuaren ordezkaria Nafarroan; Luis Echeverría Echavarren Orreagako alkatea; eta Lehendakaritza, Justizia eta Barne Departamentuko, Ekonomia eta Ogasun Departamentuko, Toki Administrazio Departamentuko, Lurraldearen antolamendu eta Etxebizitza Departamentuko, Herri Lan, Garraio eta Komunikazio Departamentuko eta Familia, Gazteria, Kirol eta Gizarte Gaietako Departamentuko kontseilariak.  

Agurren ostean, printze-printzesak eta gonbidatutako agintariak Francisco González Pérez Iruña eta Tuterako artzapezpikuak eta Jesús Idoate Gil Orreagako Kolegiatako prioreak hartu dituzte, kanpai-hotsa entzuten zen bitartean. Agur horren ostean, printze-printzesek eta autonomia-erkidegoetako presidenteek argazkia atera dute Santiago elizako atari gotikoaren aurrean. 


Ondoren, Berorren Gorentasunak Santa Maria elizara, Orreagako tenplu nagusira, oinez joan dira, eta atarian Kolegiatako Kabildoaren kideak zain izan dituzte. Santa Maria eliza estilo gotiko frantseseko eraikina da, XII. eta XIII. mendeen bitartean eraiki zuten, eta Santa Mariaren tailu gotiko delikatua du, zurezkoa, zilarrez eta urre-koloreko apaindurez estalia. 

Oroitzapenezko ekitaldia

2010 jakobear urtea irekitzeko ekitaldia Santa Maria elizaren barruan egin da. Printze-printzesek ohorezko aulkia izan dute tenpluaren aldare-aldean, ezkerreko aldean. Eskuinaldean, Ángeles González Sinde Kultura ministroa eta autonomia-erkidegoetako presidenteak eseri dira. Gainerako agintariak, besteak beste Jakobear Kontseiluko kideak, Done Jakueren bideko Nafarroako herrietako alkateak eta autonomia-erkidegoetako gobernuetako goi-kargudunak, tenpluaren lehen ilaretan eseri dira. Jakobear Kontseilua organo aholku-emailea da, eta bertan Espainiako Gobernuak eta Done Jakueren bideko autonomia-erkidegoek parte hartzen dute jakobear bidea kontserbatu eta sustatzeko planak koordinatzeko.


Iruñako artzapezpikuak, ekitaldia irekitzeko, bertaratuak agurtu ditu. Miguel Sanz Sesma Nafarroako Gobernuko presidenteak hitz egin du jarraian, eta ondoren Done Jakueren bideko autonomia-erkidegoetako presidenteek hartu dute hitza, ordena honetan: Juan Vicente Herrera Campo (Gaztela eta Leon), Marcelino Iglesias Ricou (Aragoi), Pedro Sanz Alonso (Errioxa), Miguel Ángel Revilla Roiz (Kantabria), Alberto Núñez Feijoo (Galizia) eta Patxi López Álvarez (Euskal Autonomia Erkidegoa). 

Hitzaldietan Done Jakueren bideak kasuan kasuko autonomia-erkidegoetan izan duen garrantzi historikoa nabarmendu dute eta Done Jakueren bidearen ondareak gogorarazi dituzte, hain zuzen ere, kultura-ondarea eta elkarbanatutako balioak, hala nola tolerantzia, irekitzea, abegikortasuna eta trukea. Ángeles González Sinde Kultura ministroak ere beste horrenbeste esan du.
Amaitzeko, Felipe Borboikoak hitzaldien txanda itxi du. Printzeak azpimarratu duenez, Done Jakueren bideak esangura berezia du Nafarroan, lurralde hori baita bidearen ibilbide historiko, geografiko eta kultural nagusietakoa. Era berean, printzeak esan du bidea ez dela zeharkatzen den ibilbidea soilik, gure asmo eta proiektu sakonak irudikatzen ditu eta. Ildo horretatik, “anaitasuna eta gainditzea, Done Jakueren bideko ideiak, oinarri hartuta, Espainia nazioa hobetzera bultzatu behar gaituzte. Askotarikoa eta anizkuna den kultura-aberastasunaz harro dagoen Espainia. Herrialdearen barruan dauden desberdintasun legitimoek herrialde kohesionatuagoa lortzen lagundu behar dute”.
Ildo horretatik, Printzeak gehitu du “Bideak sinbolizatzen duen guztiak gu espainiar moduan lotu eta definitzen gaituen guztia islatzen duela”. Bere esanetan, “Bidea Europako ibilbidea eta unibertsaltasun-bidea da eta izan da. Espainiak Europako gainerako lurraldeekin duen lotura handiko ardatz historikoa. Bide hori mende luzez erromes ugarik bisitatu dute, eta horiek guztiek kultura, artea eta ekonomia ekarri dizkigute, eta elkarrekikotasunez, Espainiak Europaren mugak handitzen lagundu du”; izan ere, 2010 jakobear urtean Espainia Europar Batasunean sartu zeneko 25. urteurrena ere ospatuko da. “Unibertsaltasuna Done Jakueren bideak ekartzen digun azken eskala handia da”, esan du amaitzeko printzeak.


Ekitaldia hasteko eta ixteko, eta autonomia-erkidegoetako presidenteen eta printzearen hitzaldien artean, Iruñako katedraleko Musika Kaperak, Aurelio Sagasetaren zuzendaritzapean eta Julián Ayesak organoan lagunduta, Done Jakueren bidearekin lotutako hiru musika-pieza jo ditu: ”Seigneurs, sachiez”, XIII. mendeko pieza, 1234 eta 1253 bitartean Nafarroako erregea izan zen Teobaldo I.ak sortua; “Ave María” XV. mendeko lan anonimoa, lehen Errenazimentuan 4 ahotsetan harmonizatua; eta “Defensor alme Hispaniae”, XVIII. mendeko anonimoa, Iruñako katedraleko jakobear polifoniaren erakuslea.

Bisita klaustrora, San Agustin kaperara eta Museo Liburutegira 


Interpretazio horien ostean, segizioak, Berorren Gorentasunak buru zirela, kolegiatako klaustroa eta San Agustin kapera bisitatu ditu. Bertan Antso VII.a Azkarra Nafarroako erregearen mausoleoa dago. Mausoleo horren aurrean, printze-printzesek loreen koroa ezarri dute, hitz hauekin: “Felipe y Letizia, Príncipes de Asturias y de Viana” (Felipe eta Letizia Asturias eta Vianako printze-printzesak).


Ondoren, Berorren Gorentasunak Orreagako Museora joan dira, Karlomagnoren Xakea XIV. mendeko zilarrezko eta esmaltezko erlikia-ontzia ikustera. Erlikia-ontziak 32 lauki ditu zilarrezko xafla grabatuekin eta esmalte zeharrargitsuekin bereizita. Diotenez, enperadorea, Luzaidetik Errolanen adarraren deia entzun zuenean, xakean ari zen taula honen gainean. 


Horren ostean, Printze-printzesek Kolegiatako Ohorezko Liburuan sinatu dute, eta hurrengoa idatzi dute: “Ohore handia da guretzat Orreagako Santa Maria Errege Kolegiatara 2010 jakobear urtea irekitzeko ekitaldi formala dela-eta egindako bisitaren lekukotza liburu honetan uztea. Bide batez Errege Kolegiatako Kabildoa agurtzen dugu eta erregutzen dugu bidea eta bideak Santiagoraino zeharkatzen dituen leku guztiak adiskidetasun, elkartasun eta loturaren iturria izan daitezen. Agur bero bat, Felipe eta Letizia”.

Orreagako ohorezko liburuan agertzen den lehenengo sinadura Printzearena da, 1993koa, urte hartako jakobear urtea hasteko egindako ekitaldikoa. Leku horretara egindako bigarren bisitan, 2004an, jakobear urtea hori ere, Printzeak liburuan hitz batzuk idatzi zituen. 

Ezaguna denez, Jakobear Urte Santuan uztailaren 25a (Santiago apostoluaren jaieguna) igandea izaten da. Hori 6-5-6-11 urterik behin gertatzen da. Urte horietan Santiago katedrala bisitatzea katolikoek bulda edo jubileua lortzeko duten moduetako bat da. Bulda hori bekatuekin eragindako penak barkatzeko barkamen osoa da.

Museo-liburutegira egindako bisita horren ostean, Asturias eta Vianako printze-printzesek Orreagatik alde egin dute, Jacara joateko.

Printzeak, Gobernuko presidentearen eskutik, bisitaren oroigarri moduan, jakobear gaiei buruzko Panorama, Apuntes para una historia de la fotografía en Navarra aldizkariaren 10 zenbakiko bilduma jaso du, horretarako bereziki prestatutako karpeta batean. Leonor eta Sofia infantentzako Nafarroako Done Jakue bideari buruzko ipuin batzuk ere eman dizkiote.

 
Autonomia-erkidegoetako presidenteek eta gonbidatutako beste agintari batzuek opari moduan “Navarra Spain, Innovating people” liburua jaso dute.
TVEko Canal 24 Horas, Canal 4, Canal 6 eta Popular TV telebista-kateek ekitaldia zuzenean transmititu dute 


Lau telebista-katek zuzenean transmititu dute Asturias eta Vianako printze-printzesak 2010 jakobear urtea irekitzeko egindako ekitaldia: TVEko Canal 24 Horas, nazio osoan zabalkundea duena, eta Nafarroako Canal 4, Canal 6 eta Popular TV Navarra kateek.


Horrez gain, esparru nazionaleko beste hiru telebistak, TVEko lehenengo kateak,  La Sextak eta Telecincok eta sei kate autonomikok (Aragoi, Euskal Autonomia Erkidegoa, Errioxa, Asturias, Galizia eta Gaztela eta Leon), eta TVEk Nafarroan duen Lurralde Zentroak zuzeneko konexioak egin dituzte albistegietan Orreagarekin, ekitaldiaren berri emateko.


Era berean, bost irrati-kate nazionalek (RNE, Cadena SER, COPE, Onda Cero eta Punto Radio) eta Aragoi, Euskadi eta Galiziako irrati autonomikoek ekitaldia zuzenean transmititu dute edo albistegietan konexioak egin dituzte Nafarroako Gobernuak Orreagan ezarritako Prentsa Aretoarekin.


Orreagan 135 kazetari akreditatu egon dira, goian aipatutako komunikabideetakoak eta hauetakoak: Agencia Argazki Press, Agencia de Noticias ICAL, Agencia EFE, Agencia IPA PRESS,  Agencia Seven Pix News, Alfaqui Fotografía, Antena 3, Diario de Navarra, Diario de Noticias, Diario La Rioja, Diariocrítico Navarra, El Diario Vasco, El País, Europa Press La Rioja, Europa Press Navarra, Getty Images, Infoto, Mendixut, Noticias de La Rioja, Picture Press Europe, Pirenifoto, Reuters, Verdad eta The Associated Press.

